
CSV-Fraktioun | 13, rue du Rost | L-2447 Luxembourg | Tel. 47 10 55 – 1 | csv@chd.lu 

 
 

 
 
 

Här Fernand Etgen 
President vun der Chamber 

 

Lëtzebuerg, den 22. Mäerz 2023 

 

 

Här President, 

Esou wéi den Artikel 80 vum Chambersreglement et virgesäit, bieden ech Iech, dës 
parlamentaresch Fro un den Här Minister fir Educatioun, Kanner a Jugend 
weiderzeleeden.  

Wéi den Här Minister de 17. Mäerz ugekënnegt huet, wäerten de „Lycée du Nord Wiltz“, 
de „Lycée Bel-Val“ an de „Lycée technique de Bonnevoie“ vun der kommender Rentrée un 
en „Diplôme d’aptitude professionnelle“ am Beräich vun der Inclusioun (DAP Inclusion) 
proposéieren. Mat deem Ofschloss soll een am formalen, awer och am non-formale 
Bildungsberäich kënne schaffen.  

Op dëser Plaz sief dann un d‘Äntwert vum Här Minister vum 2. September 2022 op 
d’parlamentaresch Fro Nummer 6452 erënnert, an där hien zum „DAP Education“ – deen 
op der Rentréespressekonferenz den 13. September 2021 ugekënnegt an den 3. Mee 2022 
méi genau presentéiert gouf – Folgendes schreift: „[…] Deemno kéint en Agent socio-
pédagogique mat engem DAP Education duerchaus och bei der Prise en charge vu Schüler 
duerch e Kompetenzzenter matschaffen. D’Formatioun vum DAP Auxiliaire de vie gëtt am 
Moment och reforméiert a spezialiséiert op Personnes à besoins spécifiques. […]“. 

An deem Kontext wéilt ech folgend Froen un den Här Minister fir Educatioun, Kanner a 
Jugend riichten:  

• Wéi gëtt d’Beruffsbild vum „DAP Inclusion“ definéiert?  

• Wéi ass déi nei Formatioun „DAP Inclusion“ par Rapport zum „DAP Education“ ze 
gesinn?  

• Ass d’Formatioun vum „DAP Auxiliaire de vie“ an der Tëschenzäit reforméiert 
ginn?  

o Wa jo, wéi ass dës Formatioun am Detail ausgeriicht? 

o Wann net, firwat net a bis wéini soll d’Reform ëmgesat sinn?  

• Wéi ginn déi dräi genannte Formatioune vuneneen ofgegrenzt?  

• Wéi gëtt d’Orientatioun vun de Schüler a Bezuch op déi dräi Beruffsbiller 
organiséiert?   

Här President, ech bieden Iech, mäin déifste Respekt unzehuelen. 

       

 

 

 

Martine Hansen 

         Co-Fraktiounspresidentin 

Äntwert vum Minister fir Educatioun, Kanner a Jugend, Claude Meisch, op d’parlamentaresch Fro 

Nr. 7809 vun der honorabeler Deputéiert Martine Hansen 

Ad 1) 

Den Agent d’inclusion ass eng pädagogesch Fachkraaft, déi Mënsche mat spezifesche Bedierfnisser 

am Alldag pädagogesch begleet. Dëst kann a verschiddene Beräicher de Fall sinn, wei zum Beispill a 

Strukture vun der formaler an non-formaler Bildung, an Institutiounen, wou Mënsche mat 

Behënnerung liewen oder schaffen, mee awer och am Kontext vun der perséinlecher Assistenz. 

Ad 2) 

Den Agent socio-pédagogique ass eng pädagogesch Fachkraaft, déi virun allem bei der Betreiung vu 

Gruppe vu Kanner a Jugendlechen a Strukturen vum Service d’éducation et d’accueil pour enfants 

(SEA) matschafft oder a Wunnheemer, Internater oder bei professionelle Fleegefamillje kann agestallt 

ginn.  

Am Kontext vun der Inclusioun ass et awer och wichteg, datt en Deel vum pädagogesche Personal 

dorop spezialiséiert ass, Kanner a Jugendlecher mat spezifesche Bedierfnisser méi individuell ze 

betreien, an hei wäert den Agent d’Inclusion matschaffen. 

Ad 3) 

D’Formatioun vum DAP Auxiliaire de vie wäert vum September 2023 un net méi ugebuede ginn.  

D’Schülerinnen an d’Schüler hunn d’Méiglechkeet, sech elo fir déi zwee nei DAPen anzeschreiwen, déi 

méi spezialiséiert op déi pädagogesch Aarbecht mat de Kanner respektiv de Mënsche mat spezifesche 

Bedierfnisser sinn.  

Schülerinnen a Schüler, déi wëllen am Beräich vum Soin schaffen, gi bei den DAP Aide-soignant 

orientéiert, well deen d’Fachkraaft fir fleegeresch Betreiung ass.  

Ad 4) 

Schülerinnen a Schüler, déi d’Konditiounen erfëllen, fir den DAP Catégorie A ze maachen, wäerte vun 

der Cellule d’orientation an de Schoule begleet ginn, fir erauszefannen, mat wéi enger  Zilgrupp si 

léiwer wëlle schaffen. An dësem Kontext spillen och d’Orientatiounsstagen am Cycle inférieur eng 

wichteg Roll, well déi Jonk hei d‘Méiglechkeet hunn, déi verschidden Aarbechtsfelder kennen ze 

léieren. 

Ausserdeem sinn d’Schülerinnen an d’Schüler an hir Elteren häerzlech angelueden nach bis de 26. 

Abrëll op d’Schoulfoire YEP ze kommen, well se och do d’Méiglechkeet hunn, déi verschidde 

Beruffsausbildungen an néng verschidde Welte méi genau kennen ze léieren. Do sinn natierlech och 

den DAP Inclusion, den DAP Education souwei den DAP Aide-soignant vertrueden. 

 

        Lëtzebuerg, de 24. Abrëll 2023 

 

De Minister fir Educatioun, 

 Kanner a Jugend 

 

(s.) Claude MEISCH 

 




